
2007ko NAFARROAKO EGUNA 
Nafarroako Eguneko ospakizunetan hiru mila abeslari eta instrumentista inguru jardunen dira, Nafarroa osoan aldi berean eginen diren 72 kontzertuetan

Asteartea, 2007ko azaroaren 27a.  Alberto Catalán Higueras Erakundeekiko Harremanak eta Gobernuaren Eleduna Departamentuko kontseilariak 2007ko Nafarroako Eguneko ospakizunen programan parte-hartzaile gehien bilduko dituen ekitaldia aurkeztu du gaur goizean: Nafarroa osoan aldi berean eginen diren 72 kontzertu. Doakoak izanen dira, eta 3.000 abeslari eta instrumentista inguruk parte hartuko dute. Ekitaldia datorren astelehenean izanen da, abenduaren 3an, San Frantzisko Xabierkoaren egunean, 13:00etan. 

Nafarroako Eguneko ospakizun programaren baitan, urterik urte parte-hartze handiena izan ohi duen ekitaldia aldi bereko kontzertuena da, eta hori kontzertuak antolatzen dituzten toki erakundeen, musikarien eta ikusleen parte hartzeari zor zaio. Gainera, aurtengoa izanen da orain arteko parte-hartzaile kopururik handiena bilduko duen ekitaldia (musikari eta herriei dagokienez).

Gaurko aurkezpenean Joaquín Lecumberri Muñoz Barañaingo Musika Bandako zuzendaria eta Fermín Iriarte Irigoyen Zangozako Nora Abesbatzako zuzendaria ere izan dira (aldi bereko kontzertuen programan parte hartzen duten musika talde beteranoenetako bi, hain zuzen). Abenduaren 3ko hitzorduan Altsasuko Iortia Kultur Gunean (Barañaingo Bandak) eta Lizarrako San Miguel Elizan (Nora Abesbatzak) eskainiko duten errepertorioaren berri eman dute bi zuzendariek. Nora Abesbatzak, era berean, Xabierko Basilikan San Frantzisko Xabierkoaren omenez eginen den mezan ere abestuko du (Lizarrako ekitaldiaren aurretik).

2007ko Nafarroako Eguneko programan aurreikusitako beste musika jarduera batzuk
Abenduaren 3ko ospakizunen programaren baitan, abesbatzek eta musika bandek eskaintzen duten emanaldia izan ohi da jende gehien biltzen duena, lehenago esan dugun moduan, baina ez da hori izanen 2007ko Nafarroako Eguneko programako musika jarduera bakarra. 

Horrela, datorren ostiralean, azaroaren 30ean, 20:30ean, Tuterako Benjamín BHIan Nafarroako Jota Txapelketako (“Nafarroako Foru Komunitate Saria”) aurre-finala eginen dute. Finala, berriz, larunbatean izanen da, abenduaren 1ean, leku berean, 18:00etan. Nahi duen oro joan daiteke ekitaldi horretara. 

Ordubete geroago, 19:00etan (abenduaren 1ean, larunbatean), “Nafarroaren Eguna” Gazteentzako Jaialdia abiatuko da, Iruñean, Trinitarios esparruan. Bertan emanaldiak eskainiko dituztenak honako hauek izanen dira: Mister Flynn, David Bisbal, La Quinta Estación eta Rosendo. 

Ordu berean, baina Bartzelonako Winterthur Auditorioan, konde-hiriko nafarrek Nafarroako Eguneko ospakizunetan parte hartzeko aukera izanen dute, Cintruénigoko Musika Banda lagun dutela. 

Abenduaren 3an, astelehenean, Nafarroan kokatutako eskualdeetako etxeen desfileak eta musika eta folklore emanaldiak izanen dira Cintruenigon, egun osoan zehar. Iruñeko Gayarre Antzokian, berriz, 11:30ean hasita, jaialdi folkloriko bat ospatuko dute, Foru Komunitatean kokatutako atzerritarren elkarteen eskutik. 

Arratsaldean (19:00etan), Aranguren Ibarreko Abesbatzak kontzertua eskainiko du Bruselako Cervantes Institutuan, Nafarroako Eguna dela-eta. Ordubete geroago (20:00etan), Pedro Iturralde saxofonistak eta bere taldeak kontzertua eskainiko dute Iruñeko Baluarte Batzar Jauregi eta Auditorioan (Iturraldek “Vianako Printzea” Nafarroako Kultur Saria jaso du aurten). Aldez aurretik, Iruñeko Orfeoiaren Eskolaniak Nafarroako Ereserkia abestuko du. 
Nafarroako Eguneko ospakizunetako musika jarduerak abenduaren 10ean amaituko dira, Erakundeekiko Harremanak eta Gobernuaren Eleduna Departamentuak aurtengo programari itxiera emateko antolatu duen ekitaldiaren bidez: Pedro Iturralde Quartet taldearen kontzertua, Madrilgo “Teatro Español” Antzokian (20:00etan). 

Oharra: abenduaren 3ko aldi bereko 72 kontzertuen zerrenda www.navarra.es webguneko “Aktualitatea” atalean dago. 2007ko Nafarroako Eguneko programa osoa ere webgune horretan dago, nahi duenaren eskura. 

